Во помӧдз Коми Республика кӧсйӧ ньӧбны «Embraer» шӧр магистральнӧй 6 самолёт

Лӧсялана шыӧдчӧм сетіс дінмуса юрнуӧдысь Вячеслав Гайзер журналистъяскӧд сёрнитігӧн Сыктыв районӧ удж кузя ветлӧм дырйи. Планируйтсьӧ, мый тайӧ самолётъясыс кутасны уджавны кыдзи Сыктывкарсянь ӧні ветлан дінмукостса маршрутъяс вылын, сідзи и йитас миян республикаса мукӧд гырысь олан пункт Россия Федерацияса мукӧд субъектса каръяскӧд.

Кыдзи юӧртіс Вячеслав Гайзер, планируйтсьӧ, мый медводдза самолётсӧ ньӧбасны тайӧ вося сора тӧлысь 1 лун кежлӧ. Тайӧ кад кежлас кутасны дасьтыны лётнӧй состав — вит экипаж.

«Ми пӧртім олӧмӧ унджык плансӧ, мый вӧлі йитчӧма дінмупытшса авиация сӧвмӧдӧмкӧд, и таын миянлы отсалісны Л-410 самолётъяс. Таысь кындзи, тайӧ самолётъяс отсӧгӧн ми мыйтакӧ кутім вӧчны дінмукостса рейсъяс. И талун ми дасьӧсь уджавны тыр вынӧн, медым пӧртны олӧмӧ кӧсйӧм думъяснымӧс: паськӧдны дінмукостса рейсъяс. Та могысь миянлы колӧны Л-410 серти унджык йӧзӧс новлӧдлысь да ылӧ ветлысь самолётъяс», - пасйис Вячеслав Гайзер.

Дінмуса юрнуӧдысь тӧдчӧдіс, мый авиапарк паськӧдӧмкӧд Коми Республикалӧн эм позянлун восьтны сылӧн олысьяслы авиайитӧд Крымкӧд.

«Талун мунӧ уджыс федеральнӧй тэчасъяскӧд — Минтранспорткӧд да Росавиациякӧд — Сыктывкар-Симферополь веськыд рейс федеральнӧй сьӧмкудйысь субсидируйтан лыдӧ пыртӧм кузя. Кута лача, мый тайӧ уджлӧн помшуӧмыс лоӧ бур», - кывкӧрталіс Вячеслав Гайзер.
***Embraer ERJ-145LR - дінмуса реактивнӧй самолётъясысь модифицируйтӧм модель. Сійӧ вермӧ новлӧдлыны 50 пассажирӧс 2780 километр ылнаӧдз. Медыджыд ӧдыс — 830 км/час. 
